
Ман тĕлĕкре юлашки вăхăтра

вĕлтĕрен тĕмĕсем хуралса-чӳхенсе

тĕкме еннелле туртăнаççĕ,

пас тытнă рельссем

халь-халь янраса сас парас пек ялтраççĕ.



Тĕлĕкре манăн йăмăк

утать шпалсем тăрăх, таçта пĕр пăхмасăр васкать,

ăçталла çул тытать вăл — пĕлместĕп,

ăçта, кам еннĕ, мĕн енне?

Нӳрлĕ хир тăрăх утать пĕр-пĕччен, час-часах такăнать

шăннă йăранăн тумхахĕ çине...



Хупахсен çулçисен кушăрхаллă енне

улача кĕпе-йĕмлĕ художник-ача

каллех тĕлĕкре варалать сăрсемпе.

Хупахсен çулçисен тепĕр енĕ шатраллă,

арманта ĕçлекен ват лаша хăлхине

мăян вăррисем сăрнă пек.



Çапла ир енне тĕлĕкре эп куратăп,

ачалăхăм, сан вăхăтна!

Алсене сив вителĕк çинче хăваратăп

ирччен вăрана-вăрана.



Ирпе — тĕлĕк вĕçĕн ӳкерчĕкĕ пур:

ыр вăрттăнлăх пек курăнать шурă юр...

